
Keyingi yillarda davlatimizda axborot va soʻz erkinligini taʼminlash, ommaviy axborot 

vositalari sohasini boshqarish tizimini qayta tashkil qilish, ijtimoiy-siyosiy va ijtimoiy-iqtisodiy 

taraqqiyotning muammoli masalalarini hal etishda ommaviy axborot vositalarining 

ahamiyatini kuchaytirish borasida sezilarli islohotlar amalga oshirildi. 

Bu borada Prezidentimiz Sh.Mirziyoyev quyidagilarni taʼkidlagandilar: “Jamiyatimizda 

demokratik qadriyatlarni qaror toptirish, fuqarolarimizning axborot sohasidagi 

konstitutsiyaviy huquqlarini taʼminlash, dunyoda va mamlakatimizda sodir boʻlayotgan 

ijtimoiy-siyosiy jarayonlar, voqea-hodisalar haqida tezkor va haqqoniy maʼlumotlar yetkazish 

borasida siz, matbuot ahlining fidokorona mehnat qilayotganingizni xalqimiz yaxshi biladi va 

yuksak qadrlaydi [1]. 

Oʻzbekiston Respublikasi Prezidentining 2022 yil 28 yanvardagi PF-60-son Farmoni 

bilan tasdiqlangan 2022 — 2026 yillarga moʻljallangan Yangi Oʻzbekistonning taraqqiyot 

strategiyasida ommaviy axborot vositalarining qonuniy manfaatlarini himoya qilishni 

kuchaytirish, ular faoliyatini har tomonlama qoʻllab-quvvatlash, kadrlar salohiyati va 

raqobatbardoshligini yanada oshirish, jurnalistika sohasini rivojlantirishga eʼtibor qaratildi. 

Ommaviy axborot vositalari Oʻzbekistonda yashayotgan millatlarning 7ta tilida va 

siyosiy-ijtimoiy, iqtisodiy, maʼnaviy-maʼrifiy, sport kabi 20dan ortiq ixtisosliklarda faoliyat olib 

boradi. Bunday salmoqli oʻzgarishlar sohada qonunchilik mexanizmini yanada 

takomillashtirish, ularning erkin faoliyat yuritishlari uchun zarur shart-sharoitlar yaratish 

lozimligini taqozo etmoqda [2]. 

Darhaqiqat, ommaviy axborot vositalarining faoliyat olib borishi samaradorligini 

oshirish va ularga qulay shart-sharoitlar yaratish, davlat va xalq oʻrtasida ular vositachiligida 

samarali munosabat va muloqotni yoʻlga qoʻyish, keng xalq ommasiga olib borilayotgan 

islohotlarning mazmun va mohiyati, maqsadi, vazifalari va natijalari haqida tezkor, xolis va 

toʻliq axborot yetkazish, davlat va xoʻjalik boshqaruvi organlari, mahalliy davlat hokimiyati 

organlari faoliyati shaffofligini oshirish, shuningdek, ularning jamoatchilik bilan oʻzaro 

hamkorlik aloqalarini va axborot xizmatlari faoliyatining samaradorligini oshirishda ham 

tizimli ishlar amalga oshirib kelinmoqda. 

Ayniqsa, 27 iyun – Matbuot va ommaviy axborot vositalari xodimlari kuni munosabati 

bilan Buxoro viloyat xalq taʼlimi tizimi faoliyatini keng yoritish, tizimdagi islohotlar 

targʻibotidagi hamkorligi uchun bir guruh jurnalist va blogerlar munosib taqdirlandi. Bu anʼana 

maʼnaviy taraqqiyotni taʼminlash va sohani yanada yuksak choʻqqiga olib chiqishda muhim 

omil boʻlib xizmat qilib kelmoqda. Davlat rahbarining gʻoyasi va tashabbusi bilan joriy etilgan, 

Oʻzbekistonni har tomonlama taraqqiy ettirish, dunyoning ilgʻor demokratik davlatlari 

qatoridan joy olishi va jahon maydonida munosib oʻrin egallashi asosiy maqsad etib belgilangan 

2022 — 2026 yillarga moʻljallangan Oʻzbekistonning Taraqqiyot strategiyasida ham ommaviy 

axborot vositalarida, ijtimoiy tarmoqlarda xolis axborotlarni oʻz vaqtida berib borish orqali 

yolgʻon maʼlumotlar tarqalishining oldini olishga alohida urgʻu qaratilgan. 

2019 yil Prezidentimizning “Ommaviy axborot vositalari mustaqilligini taʼminlash 

hamda davlat organlari va tashkilotlari axborot xizmatlari faoliyatini rivojlantirish boʻyicha 

qoʻshimcha chora-tadbirlar toʻgʻrisida”gi qarorida ham davlat organlari va tashkilotlari faoliyati 

haqida ommaviy axborot vositalari, ijtimoiy tarmoqlar, davlat organlari va tashkilotlarining 

rasmiy veb-saytlari, shuningdek, boshqa axborot resurslari orqali, shu jumladan, matbuot 

anjumanlari, brifinglar, mediatorlar tashkil etish yoʻli bilan aholiga muntazam, toʻliq va tezkor 

ravishda axborot taqdim etib borish; 

davlat organlari va tashkilotlarida mamlakatimizning ijtimoiy-siyosiy va sosial-iqtisodiy 

taraqqiyoti jarayoni haqida axborot berish va yoritish boʻyicha chora-tadbirlar ishlab chiqish 

va amalga oshirish; 

https://lex.uz/uz/docs/5841063#5843875

davlat organlari va tashkilotlarining ijobiy imijini shakllantirish va ilgari surish, ijtimoiy 

soʻrovlar oʻtkazish va boshqa shakllarda jamoatchilik fikrini oʻrganish; 

axborot siyosati sohasida zimmasiga yuklangan vazifalarni amalga oshirishda 

Oʻzbekiston Respublikasi Prezidenti Administratsiyasi huzuridagi Axborot va ommaviy 

kommunikatsiyalar agentligi (keyingi oʻrinlarda – Agentlik) bilan samarali amaliy hamkorlikni 

yoʻlga qoʻyish; 

ommaviy axborot vositalari bilan samarali hamkorlik qilish, axborot xizmatlari bilan 

doimiy ishlovchi jurnalistlar va blogerlar doirasida tezkor maʼlumotlarni tarqatish, shuningdek, 

normativ-huquqiy hujjatlar loyihalarini muhokama qilishda keng aholi qatlamlarining 

ishtirokini taʼminlash maqsadida ekspertlar guruhini shakllantirish; 

muntazam ravishda ommaviy axborot vositalarida davlat organlari va tashkilotlari 

rahbarlarining chiqishlarini tashkil etish; 

axborot makoni monitoringini olib borish va tahlil qilish, tanqidiy va keng muhokama 

qilinayotgan axborot xurujlariga tezkor munosabat bildirish, ommaviy axborot vositalari va 

Internet tarmogʻida tegishli davlat organlari va tashkilotlari faoliyatiga aloqador axborotni 

tarqatish boʻyicha ishlarni tashkil qilish; 

davlat organlari va tashkilotlari bilan birgalikda mahalliy va xorijiy ommaviy axborot 

vositalari orqali tarqatish uchun xabar, maʼlumot, sharh va boshqa axborot-tahliliy materiallar 

tayyorlash; 

davlat organlari va tashkilotlarining faoliyati toʻgʻrisida jamoatchilik fikrini, milliy va 

xorijiy ommaviy axborot vositalarining pozitsiyasini oʻrganish, dolzarb takliflar ishlab chiqish 

va ular toʻgʻrisida davlat organlari va tashkilotlari rahbariyatiga axborot berib borish; 

davlat organlari va tashkilotlari faoliyatini xorijiy ommaviy axborot vositalarida sifatli 

yoritish maqsadida vakolatli vazirliklar va idoralar orqali Oʻzbekiston Respublikasining 

xorijdagi diplomatik vakolatxonalarini, shuningdek, xorijiy mamlakatlarning Oʻzbekistondagi 

diplomatik vakolatxonalarini axborot materiallari (bosma mahsulotlar, foto-, audio-, 

videomateriallar va h.k.) bilan taʼminlash kabi masalalarga alohida vazifalar sifatida eʼtibor 

qaratilgan. 

Mazkur qarordan kelib chiqib Buxoro viloyatida OAV sohasida qator ishlar amalga 

oshirilishiga erishildi: 

1. Buxoro viloyatida OAV xizmatlarining samarali vositalariga erishish maqsadida 

OAV xonalari zamonaviy moddiy-texnika vositalari, shu jumladan, televizor, foto- va video 

yozib olish vositalari, yuqori tezlikdagi Internetdan foydalanish imkoniyati, zarur dasturiy 

mahsulotlar bilan taʼminlandi. 

2. Hududda amalga oshirilayotgan barcha sohalardagi tub islohotlarning mazmun 

va mohiyatiga doir axborotlar davlat organlari va tashkilotlarining veb-saytlarida yoritib 

borilmoqda. 

3. Davlat organlari va tashkilotlari ommaviy axborot vositalari bilan oʻzaro 

hamkorlikda ular faoliyatini yaxshilash maqsadida axborot xizmatlarini uslubiy jihatdan 

qoʻllab-quvvatlab ularga doimiy yordam koʻrsatib kelmoqda. 

4. Buxoro viloyatida axborot va media makonda keng qamrovli maʼlumotlarni oʻz 

vaqtida taqdim etish boʻyicha xalqimizning barcha qatlamlarining ehtiyojlarini inobatga olgan 

holda oʻrganish va soʻrovnomalar asosida tizimda sezilarli darajada oʻzgarishlarni amalga 

oshirish davlat organlari va tashkilotlarining axborot xizmatlari, ommaviy axborot 

vositalarining faoliyatini sifat jihatidan yangi bosqichga olib chiqishga alohida vazifa sifatida 

qaralmoqda. 

Bugun respublikada nodavlat OAV tez rivojlanmoqda. Telekanal, radiokanallardan 

tashqari veb-saytlar ham OAV sifatida roʻyxatdan oʻtkazilmoqda. Bir soʻz bilan aytganda sohada 

eng tez rivojlanayotgan tarmoqlar ham aynan elektron OAV hisobiga toʻgʻri keladi. Hozirda 

mavjud nodavlat OAV jami OAVning 60 foizini tashkil etadi [3]. 

Bugungi kunda butun dunyoda, jumladan mamlakatimizda internet jurnalistikasi keng 

rivojlanmoqda. Har yili yurtimizda yangi-yangi axborot saytlari roʻyxatdan oʻtkazilmoqda. 

Mamlakatimizdagi nodavlat teleradiokanallarda faoliyat koʻrsatayotgan 3200 nafardan ortiq 

texnik va ijodiy xodimlarni oʻz ichiga qamrab olgan Dasturda joylardagi hududiy 

teleradiokanallar faoliyatiga ham alohida eʼtibor qaratilmoqda.  

Jamiyat taraqqiyotida muhim rol oʻynaydigan xalqni rozi qilish siyosatining oʻzagida 

xalq bilan muloqotni kuchaytirish, davlat organlari ochiqligini taʼminlash, ijtimoiy-siyosiy 

jarayonlarda aholining faol ishtirokini taʼminlash vazifalari turadi. Mazkur vazifalarni amalga 

oshirishda keng koʻlamli islohotlarning samarali boʻlishida ommaviy axborot vositalari va 

jurnalistlarning faoliyati muhim oʻrin tutadi. Buni oʻz vaqtida jadid allomalarimiz ham juda 

yaxshi tushunib OAVga katta eʼtibor qaratishgan edi. Ulugʻ jadid maʼrifatparvari Munavvarqori 

bu haqida: “Men surgun qilishlariga achinmayman, xalqni matbuotsiz qoldirganlariga 

achinaman” [4] deganida OAVning qanchalik jamiyat maʼnaviy uygʻonishida katta kuchga ega 

ekanligini taʼkidlamoqchi boʻlgandi. 

Sohada kechayotgan ijobiy oʻzgarishlar xalqaro maydonda soʻz erkinligi holatini 

oʻrganishga ixtisoslashgan xalqaro tashkilotlar tomonidan ham eʼtirof etilmoqda. Oʻzbekiston 

2022 yil matbuot erkinligi reytingida 24 pogʻonaga koʻtarilib, 133-oʻrinni egallagani ham 

shunga bir misol [5]. 

Xulosa qilib aytganda, kundan-kun ommaviy axborot vositalari soʻz erkinligi va fikrlar 

xilma-xilligini taʼminlash, hududlarda amalga oshirilayotgan tub islohotlar davomida yoʻl 

qoʻyilayotgan ayrim kamchilik va muammolarni yoritib chiqishda sezilarli muhim natijalarga 

erishib bormoqda. OAV xalqning dardini olib chiqadigan, xalq bilan toʻgʻridan toʻgʻri muloqot 

qiladigan, odamlarni oʻylantirayotgan muammolarga tezkor munosabat bildiradigan minbarga 

aylanib bormoqda. 

